
КОМПЬЮТЕРЛІК МОДЕЛЬДЕУДЕ ФИЗИКА ЖӘНЕ МАТЕМАТИКА АРАСЫНДАҒЫ ПӘНАРАЛЫҚ БАЙЛАНЫСТЫҢ МАҢЫЗЫ


            Қазақстан Республикасы «Білім туралы» Заңының 8-бабында «Білім беру жүйесінің басты міндеттерінің бірі – оқытудың жаңа технологияларын енгізу, білім беруді ақпараттандыру, халықаралық ғаламдық коммуникациялық желілерге шығу» деп атап көрсетілген [1].
         Орта және жоғары оқу орындарының қайсысында болса да физика пәнін оқыту барысында қанағаттандырылатын негізгі талаптардың бірі пәнаралық байланыс. Физиканы оқыту процесінде әсіресе оның математикамен пәнаралық байланысына көп көңіл бөлінуі қажет. Себебі математика мен физика арасындағы пәнаралық байланыс, негізінен осы пәндер қарастыратын идеялар мен әдістердің өзара сәйкестігі:  
    - физиканың есебі, оны шешуге бағытталған математикалық идеяларға және әдістерге жүгінеді;
    - математикалық аппарат физикалық құбылыстарды талдау үшін, модельдеу үшін қолданылады, ол өз кезегінде есептің шешімін көрсетіп қана қоймай, көбінесе жаңа физикалық теорияға әкеледі;
     -  физикалық теорияның дамуы бар математикалық аппараттарға сүйенеді, ал математиканың физикада қолданылуы, оның өзінің жетілуіне және дамуына әсер етуімен ерекшеленеді.
        Қандай оқу орындарында болмасын физика мен математика пәндерінің оқытылуы қатар жүреді. Сондықтан физика және математика арасындағы пәнаралық байланыстар арқылы студенттер мен оқушылардың білімін ұштай түсуге, физика мен математиканың негізін тереңірек ұғынуына жағдай жасауға мүмкіндіктер жеткілікті. Ол үшін оқытушы сабақта пәнаралық байланысты шығармашылықпен жүзеге асыруы тиіс.
         Білім беру саласында пәнаралық интеграцияны (1-сурет):  


1 – сурет. Білім беру бағдарламасының   әр сатысында интеграциянылық байланыс.

түрінде көрсетуге болады.
          Жоғары оқу орынындағы көп жылғы тәжірибемізден орта оқу орындары оқушыларының: мынадай мәселелерге көңіл аудармайтыны байқалады:
 - физикалық шамалардың  өлшемдері арасындағы қатыстар, олардың
берілген өлшемнен халықаралық бірліктер өлшемдеріне  көшуі;    
      -  функционалды тәуелділік(тура және кері байланыс); 
     - қолданыста жиі кездесетін физикалық шамалардың функционалды тәуелділігін график түрінде кескіндеу;
     - квадраттық теңдеулерге, екі белгісізі бар теңдеулер жүйесіне келетін есептердің шешімін табу;
     - туынды және оның қасиеттеріне келетін есептер   шығаруға көп көңіл аудармайтыны байқалады.
        Осындай кемшіліктерді жою үшін орта оқу орындарында физика пәнінің оқытушысы пәнді түсіндіруде, есептер шығаруда кездесетін көптеген математикалық мәселелерге баса назар аударуы қажет. Сабақтың мүмкін болған кезеңдерінде жүйелі түрде оқушылардың математикалық  мәдениетін көтеруі тиіс. Әсіресе физика сабағында жиі қолданылатын жуық есептеулер, ондық бөлшектерге амалдар қолдану, пайыздық есептеулер, теңдеулер жүйесін шешу, квадраттық теңдеулерді шешудің жолдары, тригонометриялық функциялардың мәндерін, анықтамаларын пайдаланып есеп шығару, дәрежелеу тағы сол сияқты мәселелерді  күнделікті күн тәртібінен түсіруге болмайды. Физика мен математика арасындағы пәнаралық байланыс физика есептерін шығаруда,тестік сұрақтарға жауап бергенде және зертханалық жұмыстарды орындауда қажет. Есеп шығару тек математикалық есептеулер жүргізіп, физикалық шамалардың графиктерін талдау ғана емес, ең бастысы қайсібір физикалық формуланы талдау барысында оқушылардың ойлау қабілетін дамыту. Сондықтан математика тек физиканы оқыту барысында қолданылып қана қоймайды, сол сияқты физика математикалық аппараттарды қолдана отырып, оқушылардың математикалық білімінің орнығуына жәрдемдеседі. Физикалық есептерді шығару барысында математикалық білім бекітіледі.
        Функция ұғымы физикада да маңызды рөл атқарады. Орта оқу орындарында физиканы оқыту барысында оқушылар қандай да бір заңды сипаттайтын формуладағы физикалық шамалардың өзара байланысымен жиі кездеседі. Ал мұндай байланыс функционалдық байланыс ретінде беріліп, математикалық түр қабылдайды. Мысалы , тұрақты температурадағы идеал газдың қысымы мен көлемінің арасындағы функционалдық байланыс Бойль-Мариотт заңы бойынша беріледі. PV=Const. Немесе P=Const/V=a/V.  Изотермиялық процесс кезінде идеал газдың қысымы оның көлеміне кері пропорционал, немесе керісінше. Әрине кез келген формула олардың арасындағы себеп-салдарлық тәуелділікті көрсетпейді. Мысалы, қатты дененің тығыздығын(ρ=m/V), заттың меншікті балқу жылуын(λ=Q/m), заттың меншікті булану жылуын (L=Q/m) анықтайтын формулалар. Математикада функцияға анықтама беріліп түсіндірілгенімен, оның қалыптасуына физика пәні көп үлес қосады. Функция айнымалы шамалардың арасындағы тәуелділікті анықтайды. Функция формула, график, кесте түрінде берілуі мүмкін. Мысалы,тәуелсіз х айнымалысын функцияның аргументі деп атасақ, х санына сәйкес келетін y санын х нүктесіндегі f функциясының мәні деп атап,  y = f(x) деп белгілейміз. Сонда  y шамасы x шамасының функциясы болып табылады. Мысалы, тізбектің бөлігі үшін Ом заңында ток күші J кернеудің U функциясы J=f(U). Формулаға байланысты негізгі пәнаралық біліктілікке мыналар жатады: 
      1) формула бойынша функцияның түрін анықтау;
      2) аргументтің берілген мәні бойынша функцияның мәнін есептеу;
      3) формула бойынша аргументтің мәнін анықтау;
      4) формуладан бір физикалық шаманы екіншісі арқылы өрнектеу.
        Жоғары оқу орындарында пәнаралық байланысты оқу процесінде қазіргі кездегі ғылыми танымның негізгі бір құраушысы ретінде қарастыруға болады. Физиканың дамуы барысында физикалық теория да өзгеріп отырады, нәтижесінде физикалық түсініктер нақтыланады және жетілдіріледі. Білім қарапайымнан күрделіге өткенде түсініктердің мазмұны да өзгереді. Ғылымның дамуы физиканың жаңа бөлімдерінің пайда болуына әкелді: кванттық механика, өрістің кванттық теориясы, кванттық статистикалық физика, салыстырмалық теориясы, гравитиция және т.б.. Осыған байланысты математиканың да жаңа бөлімдері: операторлар теориясы, жалпыланған теориялар функциясы, көп комплексті айнымалылар функциясының теориясы, сандар теориясы т.б. қолданыла бастады. 
         Физика есептерін және құбылыстарды математикалық модельдеудің маңызы зор және ғылыми зерттеу жүргізуде қуатты құрал болып табылады.  Математикалық модельдеу физикалық процестер мен құбылыстарды олардың математикалық модельдерінде зерттеу әдісі. Компьютерлік техниканың дамуымен математикалық модельдеудің де түрі өзгерді. Компьютерлік технологиялардың көмегімен математикалық модельдеу физика саласындағы зерттеудің жаңа әдістеріне әкелді. Физикалық процестер мен құбылыстарды компьютерлік модельдеу үшін оның математикалық алгоритмі жасалады, яғни математика компьютерлік модельдеудің тілі десе болады. Күрделі жүйелерді талдаудағы компьютерлік модельдеу зерттелетін нысанның математикалық-логикалық күйін модельдеу болып табылады. Көп жылдар бойы физикалық процестер мен құбылыстарды зерттеу екі бағытта іске асырылып келеді:
      1. Физикалық нысанның математикалық моделін құру және оны тәжірибелердің көмегімен зерттеу.
       2. Физикалық процестің және құбылыстың математикалық моделін құру және зерттеу.
        Екінші бағыт математикалық физиканың зерттеу нысаны болып табылады[4]. Математикалық физиканың есептері дифференциалдық теңдеулерді шешуге әкеледі. Сондықтан математикалық физика математиканың мынадай бөлімдерімен: дифференциалдық теңдеулер теориясы, функциялар теориясы, функционалдық анализ, ықтималдық теориясы, жуықтап есептеу әдістері және есептеу математикасымен тығыз байланысты.
        Кванттық физиканың математикалық моделін оқып үйрену үшін математиканың мынадай бөлімдеріне сүйенеді: функциялардың жалпыланған теорясы, көп комплексті айнымалылар функциясының теорясы, алгебра және сандар теориясы. Қазіргі математикалық физикада негізгі орынды сызықты емес талдау алады. Себебі барлық физикалық процестер мен құбылыстар сызықты емес болып табылады. Солай бола тұрса да сызықты физикалық жүйені зерттеуге көп көңіл бөлінеді. Себебі физикалық процестер мен құбылыстардың көбісі сызықты математикалық моделдермен сипатталады. Математикалық физиканың негізгі міндеті – физиктерге зерттеуге қажетті құрал болу. Екінші бір ерекшелігі математикалық модель жасау барысында оның физикалық теориямен үздіксіз байланыста болуы.
         Жоғары оқу орындарының инженер-техникалық мамандықтарының студенттерінің математика бойынша біліктілігін қалыптастыруды оның жалпы физикамен интеграциялануы арқылы шешудің мүмкіндігі жоғары. М.Н.Берулава пәнаралық интеграцияның үш деңгейін атап көрсетеді: тұтастық деңгейі(жоғары), дидактикалық талдау(орта) және пәнаралық байланыс (төмен) [2]. Математикалық анализ  және жалпы физика арасындағы педагогикалық интеграция іс жүзінде пәнаралық деңгейде ғана бар [3]. Біздің ойымызша одан жоғары деңгейлерге жету физикалық процестер мен құбылыстарды компьютерлік модельдеу арқылы іске асырылады. Көбінесе студенттердің математика есептерін шығаруға қажетті біліктілігі мен машықтығы физикалық құбылыстарды математикалық модельдеуде жеткіліксіз болып жатады. Өз кезегінде математикалық модельдеуге сүйенетін компьютерлік модельдеудің пәнаралық байланыстың маңызын арттырудағы рөлі орасан зор. Себебі студенттердің әрі физиканы, әрі математиканы жақсы меңгеруге деген қызығушылығы артып, осы пәндер бойынша өтілген материалдарды тұрақты түрде қайталап отыруын қамтамасыз етеді. Нәтижесінде компьютерлік модельдеу жоғары оқу орындары студенттерінің кәсіби біліктілігін арттыруға жәрдемдеседі.                                                 Физиканы жоғары оқу орындарында оқыту барысында, бағдарламаға сәйкес негізінен физикалық түсініктер мен заңдылықтарды ұғындыруға бағытталған традициялық әдіспен бірге математикамен тығыз байланысты компьютерлік модельдеу әдісі де қолданылады. Компьютерлік технологияның дамуымен әр түрлі программалау орталарында(MatLab, MathCad, Maple, C++Builder және т.б.) физика есептерін шешудің сандық әдістері кеңінен қолданылуда. Осының арқасында физикалық процестер мен құбылыстар туралы зертханалық жұмыстарды компьютерлік модельдеу арқылы жасауға мүмкіндік туып отыр. Компьютерлік модельдеуді зертханалық тәжірибемен салыстыруға болады. Зертханалық тәжірибенің құрылымын қысқаша былай беруге болады: үлгі, физикалық құралдар, сұлбасы бойынша тәжірибелік қондырғыны жинау, өлшеулер жүргізу, алынған өлшеулер бойынша есептеп, нәтижесін талдау. Тура осы процестерді компьютердің көмегімен де іске асыруға болады: модель, компьютерге арналған программа, программаны тестілеу, есептеу, алынған өлшеулерді талдау. Модельдеудегі негізгі жұмыс қарастырылып отырған физикалық жүйенің моделін құру. Осы модельді компьютерде жасау үшін оның алгоритмін анықтау. Программа физикалық жүйені модельдеп есептеу тәжірибесін сипаттайды. Есептеу тәжірибесі зертханалық тәжірибе мен теориялық есептеудің арасындағы жалғастырушы болып табылады. Компьютерлік модельдеудің басты ерекшелігі модельдеу нәтижесінің көрнекілігінің жоғарылығы. 
       Қорыта келгенде, оқылатын материалдың көлемі мен мазмұны оқушыларға, студенттерге қажетті білімнің негізін құрайтындықтан, оларды толық меңгеру, физика және математика арасындағы пәнаралық байланыс жүйелі түрде жүргізілген жағдайда ғана іске асады. Бұдан оқыту алдына қойылған мынадай мақсаттар:  . 
      -  физика және математикада берілген оқу ақпараттарының жүйелілігін арттыруы;
       - оқушылардың, студенттердің танымдық қызығушылығының жандануына және білімді меңгерудегі белсенділігінің артуына әкелуі;
        - әр түрлі программалау орталарында компьютерлік модельдеуді меңгеру келешекте студенттердің ғылыммен шұғылдануында алғашқы баспалдағы болып,   шешімін таба алады.

